
Dr eeärscht Schneeä

Ä schtrubi, ruuhi Bisa giit,
u chum ischsch Taag ischt umhi Nacht,
u ds Härz het chaalt, äs friert u siit:
Jitz chunnt dr Winter mit syr Macht.

U da feeät langsam ds Schnyjen aa,

u Flocke würblen uf mys Haar -
Äs hiimligs Seeäne chunnt mig aa

na Hiimat u tr Gschwischtreschaar.

Du eeärschta, linda wyyssa Schneeä,
wieviil Vergangnigs bringscht du mier,
my Chindhiit - u nug mengs, mengs meeä -
du aalta Fründ, willchumm bi mier.

Ä Trääne nimm vam Backe wägg,
u gib sa amäne Suneschtraal,
dass äär scha irgend uf me Wääg
hiimbringt mym lieben Entschligtaal.

Bringt Gruess u Ddank myr Jugendzyt
u ggrüess mer ds Mueti u mys Huus -
un ig vergisse d Lengizyt
u ds Läbe mit sym schwere «Muess». Maria Lendi-Inniger

